******
მსურს მადლობა გადაგიხადოთ მოწვევისთვის და ამ თემის ირგვლივ ინტერესის გამოხატვისთვის.
აგრეთვე, მსურს მადლობა გადავუხადო საქართველოს პარლამენტს და შრომის საერთაშორისო ორგანიზაციას ასეთი აქტუალური საკითხის შესახებ ღონისძიების გამართვისათვის.
როგორც მოგეხსენებათ, შრომის უფლება გაეროს გენერალური ასამბლეის 1966 წლის 16 დეკემბრის პაქტის მიხედვით, წარმოადგენს ადამიანის ერთ-ერთ  ფუნდამენტურ  უფლებას, რომელიც  ამავდროულად,  გარანტირებულია  როგორც საქართველოს  კონსტიტუციით,  ისე  სხვა  არაერთი  საერთაშორისო  დოკუმენტით.
საქართველოში 2006-2012 წლებში აღიარებულმა და გატარებულმა დერეგულირების პოლიტიკამ, რბილად რომ ვთქვათ, ვერ გაამართლა მასზე დამყარებული იმედები და ხელი შეუწყო შრომითი უფლებების დაცვის ხარისხის შემცირებას, გაფიცვების რაოდენობისა და სამუშაო ადგილებზე დაშავებულთა და გარდაცვლილთა რიცხვის მატებას. მოცემული სტატისტიკა პირდაპიროპროპორციულად აისახება ქვეყნის სოციალურ ეკონომიკურ მდგომარეობაზე და ასევე  საერთაშორისო პრესტიჟზე.  

2012 წლის არჩევნების შემდეგ, ჩვენმა ხელისუფლებამ პრიორიტეტად გამოაცხადა ადამიანი და ადამიანის უფლებები, მათ შორის შრომის უფლებები. შრომის საერთაშორისო ორგანიზაციასთან აქტიური თანამშრომლობის შედეგად 2013 წელს გაუმჯობესდა საქართველოს შრომის კოდექსი, განმტკიცდა დასაქმებულების სამუშაო უფლებები და პირობები, აგრეთვე  შრომის სტანდარტები გადავიყვანეთ თვისობრივად ახალ, ევროპულ და საერთაშორისოდ აღიარებულ სტანდარტებზე. საქართველოს პარლამენტმა რამდენიმე დღის წინ მოახდინა 144-ე კონვენციის (შრომის საერთაშორისო სტანდარტების განხორციელების ხელშეწყობის მიზნით სამმხრივი კონსულტაციების შესახებ) რატიფიცირება, თუმცა აუცილებლად უნდა აღინიშნოს, რომ საქართველოს სახელმწიფომ აღნიშნული კონვენციის მოთხოვნების გათვალისწინება წინმსწრებად, 2013 წელს შრომის კოდექსის გაუმჯობესების დღიდან დაიწყო და ჩამოაყალიბა სოციალური პარტნიორობის სამმხრივი კომისია, რომელიც გზაგამტარია ბიზნესსა და დასაქმებულებს შორის და ხელს უწყობს ქვეყნის სოციალური და ეკონომიკური კაპიტალის განვითარებას, შრომის კულტურისა და სტანდარტების ამაღლებას. გარდა ამისა, ის წარმოადგენს  სამმხრივ პლატფორმას შრომასა და მის თანმდევ სფეროში მნიშვნელოვანი გადაწყვეტილებების და შესაბამისი რეფორმების განსახორციელებლად. ორ „სოციალურ პარტნიორსა“ და მთავრობას შორის დიალოგი ხელს უწყობს კონსენსუსის მიღწევას და მნიშვნელოვანი აქტორების დემოკრატიულ ჩართულობას.
2014 წელს ხელი მოეწერა საქართველოსა და ევროკავშირს შორის ასოცირების შესახებ შეთანხმებას, რომელიც აგრეთვე მოიცავს გარკვეულ ვალდებულებებს შრომის უფლებებისა და სტანდარტების გაუმჯობესების შესახებ. ასოცირების ხელშეკრულების 30-ე დანართი მოიცავს 40 ევროდირექტივას რომლის ტრანსპოზიციაც საქართველომ უნდა განახორციელოს შრომის უფლებებისა და შრომის უსაფრთხოების მიმართულებებით. აქვე მინდა გამოვყო და მადლობა გადავუხადო ევროკავშირს და ევროკავშირის დასაქმებისა და პროფესიული განათლების რეფორმების ტექნიკური დახმარების პროექტს აქტიური მხარდაჭერისთვის. აღნიშნული პროექტის ფარგლებში შემუშავდა და საქართველოს კანონმდებლობაში ტექნიკურ რეგლამენტების სახით ტრანსპოზიციისთვის მომზადდა 10 ევროდირექტივის პროექტი.
სახელმწიფოს შრომითი უფლებებისა და შრომითი ურთიერთობების მიმართულებებით გარკვეულ ვალდებულებს აკისრებს ღრმა და ყოვლისმომცველი თავისუფალი სავაჭრო სივრცის შესახებ შეთანხმებაც (DCFTA), რომლის მიხედვითაც მხარეები აღიარებენ ძირითადი შრომითი სტანდარტებისა და ღირსეული შრომის სასარგებლო როლს ეკონომიკურ ეფექტიანობაზე, ინოვაციებსა და პროდუქტიულობაზე, და მათ უნდა მიაღწიონ პოლიტიკის შეთანხმებულობას, რათა მოხდეს ერთი მხრივ, სავაჭრო პოლიტიკისა და მეორეს მხრივ, შრომითი პოლიტიკის თანხვედრა.

შრომის კოდექსში შესატანი ცვლილებები
ასოცირების შეთანხმების XXX დანართი მოიცავს იმ ევროდირექტივების ჩამონათვალს, რომლებიც შეეხება შრომისა და დასაქმების სფეროში განსახორციელებელ საკანონმდებლო ცვლილებებს. 2017 წელს სამინისტროს მიერ მომზადდა საკანონმდებლო  პაკეტი სამი ევროდირექტით  განსაზღვრულ მოთხოვნებთან შესაბამისობაში მოყვანის მიზნით, ცვლილებები ითვალისწინებს:
პირთა თანასწორუფლებიანობის პრინციპის დაცვას შრომით და წინასახელშეკრულებო ურთიერთობებში, განათლების, სოციალური დაცვისა და ჯანმრთელობის დაცვის სფეროებში. ადგენს აკრძალვას პირისთვის მითითების მიცემის შემთხვევაში, განახორციელოს მესამე პირის მიმართ დისკრიმინაცია.
დამსაქმებლის ვალდებულებას დაიცვას პირთა თანასწორუფლებიანობის პრინციპი არამარტო შრომით სახელშეკრულებო ურთიერთობებში, არამედ წინსახელშეკრულებო ურთიერთობებშიც, რაც გულისხმობს ვაკანსიის შესახებ განცხადების გამოქვეყნებისა და გასაუბრების ეტაპზე დისკრიმინაციის დაუშვებლობას რაიმე ნიშნით.
შრომით და წინასახელშეკრულებო ურთიერთობებში დისკრიმინაციის ფაქტებზე სახალხო დამცველის რეაგირების მექანიზების გაძლიერებას და შესაბამისი სანქციების ამოქმედების შესაძლებლობას.
ადმინისტრაციული პასუხისმგებლობის ფარგლებს შესაბამისი დარღვევისთვის როგორც ფიზიკური, ასევე იურიდიული პირებისთვის.
როდესაც ვსაუბრობთ შრომის კოდექსის დებულებებზე და კოდექსში განსახორციელებელ ცვლილებებზე ხაზგასმით უნდა აღინიშნოს შრომის უფლებების აღმასრულებელი მექანიზმებით დაცვის საკითხები და ის რომ აუცილებელია არსებობდეს შრომის კანონმდებლობისა და შრომის პირობების დაცვაზე სახელმწიფო ზედამხედველობა და კონტროლი. 
ევროპის სოციალური ქარტია
სოციალური პარტნიორობის სამმხრივი კომისიის 2016-2017 წლების სამოქმედო გეგმის ერთ-ერთ აქტივობას წარმოადგენს ევროპის სოციალური ქარტიის არარატიფიცირებული მუხლების/პუნქტების რატიფიცირების საკითხის განხილვა პირველად 2005 წლის  შემდეგ. 2017 წლის 10 თებერვლის სხდომაზე სოციალური პარტნიორობის სამმხრივმა კომისიამ მიიღო გადაწყვეტილება ევროპის სოციალური ქარტიის არარატიფიცირებული  მუხლებისა და პუნქტების (მუხლი 2 უფლება შრომის სამართლიან პირობებზე - პუნქტი 3; მუხლი 3 უფლება უსაფრთხო და ჯანმრთელ სამუშაო პირობებზე - პუნქტები 1,2,4; მუხლი 8 დასაქმებულ ქალთა დედობის დაცვის უფლება - პუნქტი 2; მუხლი 9 პროფესიული ორიენტაციის უფლება; მუხლი 10 პროფესიული მომზადების უფლება - პუნქტები 1 და 3; მუხლი 15 შეზღუდული შესაძლებლობების მქონე პირთა დამოუკიდებლობის, სოციალური ინტეგრაციისა და საზოგადოებრივ ცხოვრებაში მონაწილეობის უფლება - პუნქტი 1; მუხლი 17 ბავშვებისა და ახალგაზრდების სოციალური, იურიდიული და ეკონომიკური დაცვის უფლება - პუნქტი 2)  რატიფიცირების შესახებ. საქართველოს შრომის, ჯანმრთელობისა და სოციალური დაცვის სამინისტრომ დაიწყო რატიფიცირებისთვის საჭირო პროცედურები. ამჟამად მიმდინარეობს სახელმწიფო უწყებების მიერ შესაბამისი დასკვნების მომზადება. 
საქართველოს ევროპის სოციალური ქარტიის 19 მუხლი და 63 პუნქტი აქვს რატიფიცირებული და შესაბამისად აღებული აქვს ვადლებულება ეროვნული კანონმდებლობა მოიყვანოს მათი მოთხოვნების შესაბამისობაში და განახორციელოს პრაქტიკაში. ევროპის საბჭოს ანგარიშებში  სამწუხაროდ აღნიშნულია, ის რომ  საქართველოში არსებული მდგომარეობა არ შეესაბამება ევროპის სოციალური ქარტიის მოთხოვნებს და არ ხორციელდება სახელმწიფო ზედამხედველობა მათ შესრულებაზე. მედიაცია, გაფიცვები და გადადგმული ნაბიჯები
2013 წელს შრომის კოდექსში განხორციელებული ცვლილებების საფუძველზე დაინერგა შრომითი მედიაციის მექანიზმი და შემუშავდა და საქართველოს მთავრობის მიერ დამტკიცდა კოლექტიური დავის შემათანხმებელი პროცედურებით განხილვისა და გადაწყვეტის წესი. ამ ეტაპზე  მზადდება ცვლილებები დადგენილებაში  „კოლექტიური დავის შემათანხმებელი პროცედურებით განხილვისა და გადაწყვეტის წესის დამტკიცების შესახებ“, რომლის მიზანია ხელი შეუწყოს შრომითი ურთიერთობების საფუძველზე წარმოშობილი დავების გადაწყვეტის ეფექტური მექანიზმის შექმნას, რაც საშუალებას მისცემს მოდავე მხარეებს მოკლე დროში და ნაკლები დანახარჯების გარეშე გადაწყვიტონ კოლექტიური შრომითი დავა. კოლექტიური შრომითი დავების ეფექტური მექანიზმი შეამცირებს გაფიცვების ალბათობას და მხარეებს თავიდან ააცილებს გაფიცვის შედეგად გამოწვეულ ზიანს/დანახარჯებს, კვალიფიციური კადრების გადინებას და ხელს შეუწყობს დამსაქმებლებსა და დასაქმებულებს შორის ურთიერთნდობის ჩამოყალიბებას.

2017 წლის 11 თებერვალს სოციალურ პარტნიორთა სამმახრივ კომისიაზე დამტკიცდა  რეესტრი 11 მედიატორის (დამოუკიდებელი, მიუკერძოებელი პირები) შემადგენლობით.
2013 წლიდან დღემდე ადგილი ჰქონდა 29 შრომით დავას, სადაც საქართველოს შრომის, ჯანმრთელობისა და სოციალური დაცვის სამინისტროს  მიერ დანიშნული მედიატორი იყო ჩართული. 29 დავიდან  დაახლოებით 70% დადებითად გადაწყდა.
შრომითი დავების მედიაციის სტატისტიკა:


2013 წლიდან დღემდე ადგილი ჰქონდა 29 შრომით დავას, სადაც საქართველოს შრომის, ჯანმრთელობისა და სოციალური დაცვის სამინისტროს  მიერ დანიშნული მედიატორი იყო ჩართული. 29 დავიდან დადებითად გადაწყდა. 
2014 – 3 შემთხვევიდან ორი გადაწყდა დადებითად;
2015 – 7 შემთხვევიდან 2 გადავიდა 2016 წელს, 1 შემთხვევაში არ დადასტურდა შრომითი დავა, 2 შემთხვევაში მხარეები შეთანხმდნენ და 2 შემთხვევაში მხარეებმა შეთანხმებას ვერ მიაღწიეს.
2016 წელს იყო 17 საქმე, რომელთაგანაც:
8 გადაწყდა დადებითად; 6 დასრულდა შეთანხმების გარეშე; 1 დავა ნაწილობრივ გადაწყდა; 1 შემთხვევაში მედიატორის მიერ გამოვლინდა, რომ არ იყო შრომითი დავა; 1 გადავიდა 2017 წელს.
2017 წელს ადგილი ჰქონდა 4 დავას, რომელთაგანაც ოთხივე დასრულდა მხარეთა შორის შეთანხმებით

დასაქმებულთა მოთხოვნებიდან გამოიკვეთა შემდეგი ძირითადი სადაო საკითხები:
1. შრომის ანაზღაურებასთან დაკავშირებული საკითხები -15 შემთხვევა
· ხელფასების ზრდა/ინდექსაცია-13 შემთხვევა;
· მინიმალური ხელფასის დაწესება -1 შემთხვევა;
· სამართლიანი სახელფასო და სამოტივაციო სისტემის შემუშავება (მე-13 ხელფასების გაცემა; სახელფასო სარგოზე წელთა ნამსახურების, კლასისა და თანრიგების დანამატის გაცემა; პრემიალური ანაზღაურება) – 9 შემთხვევა;
· ზეგანაკვეთური და ღამის შრომის ანაზღაურება და დროებითი შრომისუუნარობის გამო გაცდენილი დღეების ანაზღაურება - 8 შემთხვევა; 
· იძულებითი მოცდენის ანაზღაურება-3;
2. კოლექტიური შრომითი ხელშეკრულების გაფორმება და პროფკავშირული საქმიანობისთვის ხელშეწყობა (პროფკავშირული ნიშნით დისკრიმინაცია; ფართის გამოყოფა; საწევროების გადარიცხვა)-12 შემთხვევა;
3. შრომის უსაფრთხოების და ჰიგიენური პირობების გაუმჯობესება- 7 შემთხვევა;
4. ინდივიდუალური და კოლექტიური ხელშეკრულებებით გათვალისწინებული და მედიაციის ფარგლებში დადებული   ვალდებულებების შესრულება -4;
5. კუთვნილი ანაზღაურებადი შვებულებით და მძიმე, მავნე სამუშაოებისთვის განკუთვნილი შვებულებით სარგებლობა -3 შემთხვევა;
6. დასაქმებულებთან ინდ. შრომითი ხელშეკრულებების გაფორმება, მათ შორის უვადო ხელშეკრულებების გაფორმება - 2;
7. გათავისუფლებულ თანამშრომელთა სამუშაოზე აღდგენა- 3 შემთხვევა;
8. ხელმძღვანელი პირების გათავისუფლება- 2 შემთხვევა
და სხვ.


სამუშაო ადგილზე შრომის უსაფრთხობა
ცალკე აღნიშვნის საგანია შრომის უსაფრთხოების საკითხი. როგორც თავში აღვნიშნე, 2015 წელს საფუძველი ჩაეყარა ახალ, თანამედროვე, ევროპულ და საერთაშორისო სტანდარტებზე დაფუძნებულ შრომის ინსპექტირების მექანიზმის დანერგვას. . ვინაიდან არსებობდა ამ უწყების თითქმის 10 წლიანი წყვეტა, დაიკარგა ინსტიტუციური მეხსიერება, კვალიფიციური კადრები, მიმდინარე ეტაპზე ინსპექტირების მექანიზმი მუშაობს საპილოტე რეჟიმში და ატარებს ნებაყოფლობით ხასიათს, თუმცა ბუნებრივია იგეგმება მისი ინსტიტუციონალიზაცია და სრულმანდატიანი, სავალდებულო ხასიათის ინსპექტირების მექანიზმად გადაქცევა.
მიმდინარე წელს შეიქმნა შრომის პირობების ინსპექტირების დეპარტამენტისა და ეკონომიკის სამინისტროს ტექნიკური და სამშენებლო ზედამხედველობის სააგენტოს თანამშრომლების მიერ დაკომპლექტებული ერთობლივი მონიტორინგის ჯგუფი, რომელიც ერთობლივად ახორციელებს ინსპექტირებას მძიმე, მავნე და საშიშპირობებიან, ასევე მომეტებული ტექნიკური საფრთხის შემცველ სამუშაო ადგილებზე. ეკონომიკის  სამინისტროსთან აქტიური თანამშრომლობით და  შრომის ინსპექტორთა ჩართულობით მომზადდა  ტექნიკური რეგლამენტი „სიმაღლზე მუშაობის უსაფრთხოების მოთხიოვნების შესახებ“  და დაიწყო პროაქტიული ზომების გატარება ზედამხედველ  ორგანოებთან ერთად. 
შრომის საერთაშორისო ორგანიზაციასთან აქტიური თანამშრომლობით და მხარდაჭერით, მოხდა შრომის ინსპექტორების გადამზადება, მედიაციის მექანიზმის განვითარება, სასამართლო სისტემისა და მოსამართლეების კვალიფიკაციის ამაღლება შრომის უფლებებისა და სტანდარტების შესახებ, რისთვისაც მინდა დიდი მადლობა გადავუხადო შრომის საერთაშორისო ორგანიზაციას.
სამინისტროს მიერ მომზადდა „შრომის უსაფრთხოების შესახებ“ საქართველოს კანონის პროექტი. ამ ეტაპზე მიმდინარეობს კანონპროექტის განხილვა საქართველოს პარლამენტში. რომელიც პარლამენტმა პლენარულ სესიაზე პირველი მოსმენით მიიღო.
„შრომის უსაფრთხოების შესახებ“ საქართველოს კანონის მიღება უმნიშვნელოვანესია ქვეყანაში შრომითი ურთიერთობების რეგულირებისა და დასაქმებულთა ფუნდამენტური უფლებების დაცვის ჭრილში. კანონის მიზანია სამუშაო სივრცეში/ადგილებზე დასაქმებულების შრომის უსაფრთხოებისა და ჯანმრთელობის მაქსიმალურად დაცვა, პროფესიული და პროფესიით განპირობებული დაავადებების დროული გამოვლენა, მათი პრევენცია და უბედური შემთხვევების (მათ შორის ფატალური შედეგი) თავიდან აცილება.
გარდა ამისა, კანონის მიზნად ისახავს შემდეგ საკთხებს, როგორებიცაა:

· უსაფრთხო და ჯანსაღი სამუშაო გარემოს შესაქმნელად სახელმწიფო ორგანოების, დამსაქმებელთა, დასაქმებულთა, დასაქმებულთა წარმომადგენლებისა და სამუშაო სივრცეში მყოფ სხვა პირების უფლებების, მოვალეობებისა და პასუხისმგებლობების განსაზღვრა;
· სამუშაო ადგილებზე შრომის უსაფრთხოების ორგანიზებისა და მართვის გაუმჯობესება; 
· უბედური შემთხვევებისა და პროფესიული დაავადებების შემცირება და პრევენცია. 
კანონპროექტის არსს წარმოადგენს, განისაზღვროს  შრომის ბაზარზე არსებული საწარმოებისთვის  შრომის უსაფრთხოების კუთხით ოპერირების ერთიანი სტანდარტი. გაიმიჯნოს და დაკონკრეტდეს დამსაქმებლისა და დასაქმებულის უფლება-მოვალეობები, ვალდებულებები და პასუხისმგებლობის ფარგლები, რაც გახდება შრომითი ურთიერთობის სუბიექტების ურთიერთთანამშრომლობის გაღრმავების, შრომის ნაყოფიერებისა და ცნობიერების ამაღლების, სამუშაო ადგილებზე ჯანსაღი და უსაფრთხო გარემოს შექმნის გარანტი.
[bookmark: _GoBack]შრომის ინსპექციამ მოიცვა საქართველოს ყველა  რეგიონი და ყველა ეკონომიკური სექტორი.
· 2015 - 2017 წლების ინსპექტირების სახელმწიფო პროგრამის ფარგლებში:
· 2015 წ. – შემოწმდა 78 კომპანიის 118 ობიექტი; 
· 2016 წ.  -  შემოწმდა 96 კომპანიის 187 ობიექტი;
· 2017 წ. - შემოწმდა 152 კომპანიის 263 ობიექტი;
    ერთობლივი ბრძანების ფარგლებში შემოწმდა 20 კომპანია; 
    იძულებითი შრომისა და შრომითი ექსპლუატაციის გამოვლენისა და მათზე რეაგირების მიზნით სახელმწიფო ზედამხედველობის წესის ფარგლებში:
· 2016 წ. -  შემოწმდა 99 კომპანია (8 არაგეგმიური);
· 2017 წ. - შემოწმდა 110 კომპანია (6 არაგეგმიური);
სულ, შრომის ინსპექტორების მიერ გაიცა დაახლოებით 6500 რეკომენდაცია 
შეჯამება
შეჯამებისთვის შეიძლება ითქვას, რომ საქართველოს სახელმწიფო სისტემურად მიუდგა შრომის უფლებების დაცვის საკითხს და განახორციელა პარადიგმული რეფორმები ამ მიმართულებით. სახელმწიფო აქტიურ ნაბიჯებს დგამს შრომის უფლებების და შრომის უსაფრთხოების სტანდარტების განმტკიცებისთვის, რათა ქვეყანაში უზრუნველყოფილი იყოს დასაქმებულთათვის ღირსეული, სათანადო დონეზე დაცული  შრომის უფლებები  და უსაფრთხო / ჯანსაღი სამუშაო გარემო , რაც  წარმოადგენს ერთის მხრივ დასაქმებულთა შრომის პროდუქტიულობის ამაღლების და  მეორეს მხრივ, ქვეყნის სოციალური-ეკონომიკური ეფექტიანობის გაზრდის  საფუძველს. 

მადლობა მოგახსენებთ ყურადღებისთვის.

